
					ఈ పుట అచ్చుదిద్దబడ్డది
సప్తమాశ్వాసము 113

పాశుపతదివ్యబాణంబు పరమనిష్ఠఁ దొడిగి ప్రయోగించెఁ ద్రిదశశత్రువులమీఁద. 186 



చ. శరభతరక్షుసింహకిటిసైరిభఖడ్గమహోక్షపక్షికుం

జరసురయక్షరాక్షసపిశాచమహోరగభూతరూపము

ల్సురనరకిన్నరద్యుచరలోకభయంకరముల్ విచిత్రముల్

వరుసను నుప్పతిల్లి వెసఁ బట్టి గ్రసించె సురారివీరులన్. 187



వ. ఇవ్విధంబున నర్జునుండు సురల నఱువదివేలరథంబులవారల హిరణ్యపురనివాసుల గీటడంచి వచ్చి వాసవునకుం ప్రణామంబు చేసిన నతండు నివాతకవచపౌలోమకాలకేయాదిరాక్షసవధప్రకారంబు మాతలివలన విని. 188



క. సురలకు హిత మొనరించితి, ధర కేగుము నిన్నుఁ జూడఁ దద్దయు వేడ్కన్

ద్వరితపడుచున్నవారలు, హరివిక్రమ నీసహోచరాదులు పెరిమన్. 189



క. కదనమున నిన్ను దొడరఁగఁ, ద్రిదశమరుత్సిద్ధసాధ్యదేవాదులలో

నెదు రెవ్వరు లే రనినన్, బదపడి యిఁక మానవుండు ప్రతియే నీకున్. 190



ఉ. ద్రోణుఁడు భీష్ముఁడుం గృపుఁడు ద్రోణసుతుండును గర్ణుఁడున్ రణ

క్షోణి నవశ్యమున్ భవదిషుప్రహతిన్ మహితానుభావసం

ప్రాణబలాడ్యు లయ్యు నిట రాక్షసు లట్లనె యౌదు రింక న

త్రాణుల ధార్తరాష్ట్రుల దురంబున గెల్చుట నీకుఁ బెద్దయే. 191



వ. అని పల్కి వాసవుం డనేకమణివిచిత్రపీతాంబరాభరణంబులు గట్ట నిచ్చి యనిపిన నర్జునుం డవనీభువనంబునకు వచ్చి యగ్రజులకుం బ్రణమిల్లి తమ్ములం గౌఁగిలించుకొని ధౌమ్యాదులకు నమస్కరించి ద్రౌపది నుపలాలించి తక్కిన వారలకు యథోచితంబు సేసి తనవృత్తాంతం బాద్యంతం బెఱింగించి. 192



క. క్రమమున సమస్తరిపులన్, సమరమున జయించి యగ్రజన్ముని మాన్యున్

బ్రవిమలమతి ధర్మాత్మజుఁ, బ్రమదమునన్ విశ్వ మెల్లఁ బాలింపించెన్. 193



వ. ఈయాఖ్యానంబు వ్రాసినం జదివిన వినిన నాయురారోగ్యైశ్వర్యాభివృద్ధియుం బుత్త్రపౌత్త్రాభివృద్ధియు నగును.





ఆశ్వాసాంతము





శా. వ్యాపారిప్రవరాన్వవాయగణనీయప్రౌఢిగంభీరస

ల్లాపానందితవిశ్వ! విశ్వభువనాలంకార! లంకాదిక

ద్వీపానీతసువస్తుతర్పితసమాధేయాఖిలక్ష్మాప! వి

ద్యాపాండిత్యవివేక! నిత్యకృతకృత్యా! బంధుచింతామణీ! 195

		 ఈ పేజీలో చివరి మార్పు 23 జూన్ 2020న 23:03కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

